
Анатацыя. На матэрыяле аповесці-споведзі У. Ліпскага “Мая 
Беларусь” даследуецца спецыфіка раскрыцця тэмы радзімы. Паказваецца 
жанрава-стылявая адметнасць пісьменніцкага почырку У. Ліпскага. 

Чытаючы аповесць-споведзь Уладзіміра Ліпскага “Мая Беларусь” (2018), 
адразу ўзгадваеш вядомы кожнаму верш Рыгора Барадуліна “Трэба дома 
бываць часцей”. І гэта невыпадкова: паэтычныя радкі ў лаканічнай форме 
выяўляюць ідэю празаічнага тэксту, у якім аўтар паслядоўна праводзіць думку 
аб каштоўнасці такога паняцця, як Радзіма, неабходнасці берагчы, захоўваць 
гісторыю і шанаваць свае карані. 

Сам пісьменнік вызначыў жанр твора як споведзь. Споведдзю прынята 
лічыць літаратурна-мастацкія тэксты або іх часткі, дзе апавяданне вядзецца ад 
першай асобы і апавядальнік упускае чытача ў самыя патаемныя глыбіні свайго 
ўнутранага свету. Гэты жанр не новы ў творчасці У. Ліпскага: у 2011 г. выйшла 
яго кніга “Споведзь сына”. Творы пісьменніка не губляюцца на прадстаўнічым 
фоне літаратурных папярэднікаў (Л. Геніюш, С. Грахоўскі і інш.) у распрацоўцы 
гэтага жанру, а ўносяць свой уклад у яго развіццё. Споведзі У. Ліпскага 
вызначаюцца падкрэсленай пачуццёвасцю і лірычна-ўзнёслай танальнасцю, што 
абумоўлена іх праблематыкай: выяўленне любові сына да бацькоў (“Споведзь 
сына”), прызнанне ў любові роднаму краю (“Мая Беларусь”).  

Адным з канцэптуальна значных у кнізе У. Ліпскага з’яўляецца вобраз 
Беларусі. Беларусь – гэта краіна з багатым фальклорам, дзе казачныя героі 
паўстаюць асілкамі, мужнымі змагарамі за свабоду. Пісьменнік скіроўвае 
чытачоў да народна-паэтычнай спадчыны, у прыватнасці, да казак, у якіх 
бачыць прыклад сапраўднага служэння роднаму краю: “У нашых казках шмат 
ваяроў: Вярнідуб, Волат, Асілак… Але беларусы заўсёды раўняюцца на герояў 
моцных, заступнікаў верных, абаронцаў надзейных” [1, с. 18]. Галерэю 
казачных персанажаў аўтар дапаўняе рэальнымі выбітнымі асобамі – 
пісьменнікамі: “Прывабнасцю мудрага слова ўзвысілі маю Беларусь Максім 
Танк і Пімен Панчанка, Іван Шамякін і Іван Чыгрынаў…” [1, с. 18]. З вялікай 
пашанай У. Ліпскі гаворыць пра тых беларусаў, хто бачыў нашу планету з 
космасу: “Нашы касманаўты – Пётр Клімук, Уладзімір Кавалёнак, Алег 
Навіцкі…” [1, с. 17].  

У чытача складваецца ўяўленне не толькі пра сучасную Беларусь, але і 
пра Беларусь – вялікую і старажытную. Пісьменнік вяртаецца да глыбінь 
гісторыі, у Х стагоддзе, згадваючы Кірылу Тураўскага і расказваючы пра 
гарадок пад назвай Тураў, які некалі быў цэнтрам вядомага княства: “Але слава 
Турава, яго гісторыя павінны яшчэ адкрыцца спаўна. І тады Беларусь займае 
такія старонкі сваёй біяграфіі, якія здзівяць свет” [1, с. 19]. Пісьменнік 
таксама не пакідае без увагі першы горад, які стаў магутным цэнтрам нашай 
гісторыі, месцам, адкуль ідуць традыцыі, – Полацк.  

Старонкі аповесці выяўляюць вялікую начытанасць пісьменніка, яго 
літаратурную эрудыцыю: амаль у кожным раздзеле У. Ліпскі ўзгадвае вершы 
У. Караткевіча, В. Віткі, М. Багдановіча, К. Каліноўскага і інш. Гэта спрыяе 
раскрыццю агульнай мастацкай ідэі, дапамагае выхоўваць гонар за краіну і 
народ. Паводле У. Ліпскага, дабрачыннасць, душа наросхрыст, сумленне і 
жаданне дапамагаць тым, хто побач, – тыя адметныя рысы характару, якімі 
надзелены беларусы. Уласнае перакананне аўтар “Маёй Беларусі” падмацоўвае 
ўрокамі дабрыні кампазітара І. Лучанка і бязногага танкіста Я. Дудчыка, 
гаворачы пра іх дабрачынную дзейнасць: “Кіраўнік «Песняроў» Уладзімір 
Мулявін вымушаны быў легчы ў бальніцу, і Ігар Міхайлавіч упрасіў дактароў 
шпіталізаваць і яго, здаровага, каб Мулявін не страшыўся лекаў. Не магу 
забыць брэсцкага танкіста Яўгена Дудчыка. Ён некальгі гадоў запар пералічваў 
у Беларускі дзіцячы фонд частку сваёй зарплаты на лячэнне чарнобыльскіх 
дзяцей” [1, с. 32]. Гэтыя ўчынкі сведчаць пра іх сумленне, шчырасць, 
скіраванасць на дзеянне, а не пустыя абяцанні. На іх прыкладах аўтар паказвае, 
што беларусы вельмі цесна звязаны паміж сабой або сяброўствам, або нейкім 
таемным абавязкам – дапамагчы сваім зямлякам. 

Асобная ўвага надаецца вобразу беларускай жанчыны. У радках, 
прысвечаных ёй, адчуваецца лагоднасць, пяшчота і любоў – пісьменнік 
абагаўляе жанчыну. Ён справядліва падкрэслівае, што менавіта з яе і 
пачынаецца жыццё. У. Ліпскі называе жанчыну нябеснай пасланніцай, якой 
падуладна любая справа, якая здольна перамагчы любы боль, бо яна сапраўдная 
заступніца, што валодае незвычайнай і магутнай сілай, і сапраўдны герой: “Калі 
ўзнікала патрэба, беларускі садзіліся на трактар, экскаватар, вежавы кран. 
Станавіліся кавалямі, лесарубамі, пажарнікамі, будаўнікамі…” [1, с. 56]. Гэтае 
сумяшчэнне розных роляў, на думку пісьменніка, выяўляе чалавечую годнасць 
беларускай жанчыны, яе рух наперад, здзяйсненні на карысць дня сённяшняга і 
будучыні. Беларуская жанчына – таксама мужны абаронца: абаронца шчасця 
сваёй сям’і, што робіць ўсё дзеля тых, каго любіць і каго шануе.  

Яшчэ адзін аспект, без раскрыцця якога немагчыма стварыць вобраз 
Радзімы, – гэта назіранне за беларускай прыродай. На думку У. Ліпскага, наша 
прырода – унікальная, непаўторная, казачная. Шматлікія блакітныя вочы азёр, 

якія пільна глядзяць у крыштальна чыстае неба, срэбраныя стужкі рэк, што 
струменьчыкамі прабіраюцца праз прасторныя раўніны, жывапісныя балоты з 
тысячамі рэдкіх відаў расліннага і жывёльнага свету ствараюць непаўторны 
воблік нашай краіны. “Звыш ста тысяч гектараў ахоўвае наша дзяржава. Тут 
жывуць ласі, мядзведзі, рысі, барсукі. Тут гаспадары – мох, верасы, багульнік. 
Кожны вучань ведае: лес – фабрыка кіслароду” [1, с. 46]. 

Шчырая любоў да беларускага краю, надзея на будучыню, а таксама 
ўдзячнасць за жыццё на роднай зямлі вызначаюць пафас кнігі У. Ліпскага. “Мая 
Беларусь” – аповесць цікавая і пазнавальная не толькі для беларусаў, але і для 
замежнікаў, усіх тых, хто хоча пазнаёміцца з нашай краінай, зразумець 
ментальнасць яе жыхароў. “Мая Беларусь” – гісторыя, расказаная шчырымі, 
ад сэрца, словамі, пры дапамозе даверліва-спавядальных інтанацый. 
Інтымнасць і пачуццёвасць у выяўленні патрыятычнага пачуцця прадвызначана 
ўжо самім жанрам твора – жанрам споведзі.  

